
shrIshrInivAsastavaH

శ్రీశ్రీనివాసస్తవః 

శ్రీ శ్రీనివాసపరబ్రహ్మణే   నమః
ఆత్రేయ  శ్రీవేఙ్గటాధ్వరిణః   కృతౌ
శ్రవణానన్దే
ప్రథమశతకమ్
ఆచక్రాయుధమా  చ మామకగురోరాచార్యవర్గం  భజే
యస్యాన్తర్నిగమాన్తదేశికయతిశ్రేష్ఠౌ  మునిర్యామునః ।
రామస్తామరసేక్షణః స చ మునిర్నాథః శఠారాతిరి-
త్యన్తస్సన్తమసచ్ఛిదః  శ్రుతిదృశామగ్రేసరా   జాగ్రతి  ॥ శ్రీః  ॥
యా కల్యాణనిధిర్వ్రజన్తి శరణం యామేవ ధీమేదురా
యక్షేశన్తి యయేక్షితా భువి జనా యస్యై  హరిస్తిష్ఠతే  ।
యస్యా జాతమిదం వదన్తి భువనం యస్యాః సదస్యాః సురా
యస్యామాయతతే శివం భగవస్తామిన్దిరాం  చిన్తయే ॥ ౨॥
మాకానేకహగర్వచర్వణచణైర  శ్రాన్తవిశ్రాణనై    -
ర్మానాకాఙ్క్షితసంవిధాననిపుణే  నారాయణే జాగ్రతి  ।
కష్టం  కష్ఠముపేత్య  దుష్టనృపతిద్వారక్షమా  రక్ష మా-

మిత్యాక్రన్దకృతాం   వృథైవ  దివసాన్యేతానియాతాని నః ॥ ౩॥
తూర్ణం  దుర్నరపాలవర్ణనమహాదుర్నాటకోపక్రమం 
దోషం శేషయితుం వృషాచలపతే తోషం చ నేతుం సతః ।
అత్రాముత్ర  చ లబ్ధుమగ్ర్యసుమనోలభ్యాని   భాగ్యాన్యమీ
పద్మాకాన్త తవ స్తవే భవదవైరార్తాః  ప్రవర్తామహే  ॥ ౪॥
వాచా వాఞ్ఛతి యత్తవ స్తవమిహ  ప్రహ్వాపి  జిహ్వా చిరా-

దారాధ్యామి భవన్తమిత్యపదిశంస్తేనాపరాధ్యామి తే ।
యద్వాఽసావతిబాలవాగితి కృపావ్యాజాయ తే జాయతే
సన్దత్తే   శిశుకైః  శుకైశ్చ  కలితో వర్ణోఽపి  కర్ణోత్సవమ్  ॥ ౫॥

మాలీమస్యమవాపితా ఘనతమఃప్రాయైర్మురారే   చిరా-

దిఙ్గాలైరివ   జఙ్గమాధమగుణాభాసైరియం   భారతీ ।
తత్తాదృగ్భిరశఙ్కరశిరఃకమ్పస్య సమ్పాదకై -
ర్గమ్భీరైరవదాయతే   తవ గుణైర్గాఙ్గైస్తరఙ్గైరివ      ॥ ౬॥
జమ్భాలమ్భనచిత్తకమ్పనమహాకుమ్భాభవక్షోజభృ-
ద్రమ్భాద్యామరశమ్భలీదృఢరీరమ్భాదికం  భావుకమ్ ।
శమ్పాలోలమవేక్ష్య ముహ్యతు జనః కిం పామరేణామునా
త్వం పాదామ్బుజచుమ్బనం భగవతః సమ్పాదయేథా మనః ॥ ౭॥
వేదైర్వక్తుమజాదయో  గుణగణాన్ విశ్వేశ తే నేశతే
స్తోతుం తాన్ మితయా గిరా వ్యవసితో హాస్యాయ హా స్యాదయమ్ ।
సిన్ధుం  రాఘవసేతునాఽపి తరితుం తం సర్వతో దుశ్శకం
కో వా లఙ్ఘయితుం  వ్యవస్యతి కుశస్తమ్బేన కుమ్భేన వా ॥ ౮॥
ముగ్ధే వాణి నృణాం గుణాః కతిపయే మిథ్యా నిబద్ధా ఇతి
ప్రోత్సిక్తా  భగవద్గుణానుకథనారమ్భాయ  కిం జృమ్భసే ।
ఆకృష్టాః  కతిచిద్ వనేషు హరిణా ఇత్యాజిహార్షామహో
లుబ్ధో లబ్ధమదో  విధాస్యతి విధోరఙ్కే కురఙ్గేఽపి  కః ॥ ౯॥
త్వత్కల్యాణగుణామృతార్ణవసుధాలేశోఽపి  లీఢో భవం
హన్తీతి స్తవవిస్తరేష్వపటుతా  నాతీవ దోషాయ నః ।
ఆపాతాప్లవ  ఏవ జహ్నుదుహితర్యహ్నాయ శుధ్ద్యై  భవేత్
తస్యా నేతరగాధవారిషు తలస్పర్శోఽపి నాపేక్షితః ॥ ౧౦॥
సన్దర్భే  మమ మాఽస్తు సున్దరతయా  సన్తోషసాన్ద్రో  బుధః
కిన్తు త్వద్గుణలేశపేశలతయా  సన్తుష్యతు శ్రీపతే  ।
రాజానో మణిపేటికామవహితా రక్షన్తి యత్ తత్ర నో
పేటీసౌష్ఠవమేవ  హేతురపి తు ఖ్యాతం మణేర్గౌరవమ్  ॥ ౧౧॥
నాద్యం భూతమహో వహామి శిరసా త్వత్పాదజాతం న చ
ద్వైతీయీకమథ  త్వదీక్షణభువః శౌరే తృతీయస్య వా ।
అన్తే నావసమప్యవాప్య జననం తుర్యాన్న వా పఞ్చమే
కిఞ్చాహం చరతాం గురుస్తదపి తే స్తోత్రే ప్రవర్తే   కథమ్ ॥ ౧౨॥
ఓఙ్కారస్య రహస్యమిత్యజ ఇతి బ్రహ్మేతి  సర్వాత్మనా-

మాత్మేతి ప్రకృతేః  పరః పురుష ఇత్యాద్యః స్వయమ్భూరితి ।
వేదాన్తైరవబోధితాయ  భగవన్ విశ్వైకజీవాతవే
బోధానన్దమయాయ  సిన్ధుదుహితుర్నాథాయ  తుభ్యం నమః ॥ ౧౩॥
యశ్చక్షుర్జగతాం  తదేవ నిగమాస్త్వఞ్చక్షురాచక్షతే
లక్ష్మీనాథ తథాపి దృశ్యమితరాదృశ్యః స్వయం పశ్యసి ।
అప్యేతచ్ఛతమన్యుపావకజనిస్థానం  సదా నః పున-
ర్వక్త్రం  దేవ తవ ప్రసాదశిశిరం  హర్షం  దృశోర్వర్షతి  ॥ ౧౪॥
తత్తాదృక్కరుణారసైరవిరలైస్త్వన్మానసం    శీతలం
తాపానాం త్రితయం  హరేదితి హరే ధైర్యం  మమోదఞ్చతి ।
తజ్జన్మా  వివృణోతి శీతకిరణస్తచ్ఛైత్యమత్యుజ్జ్వలం 
లిఙ్గం  కార్యగుణం హి కారణగుణే శంసన్తి నిస్సంశయమ్ ॥ ౧౫॥
నిత్యాయ స్వతనుస్థవారిధివరాపత్యాయ  మృత్యుఞ్జయ -

స్తుత్యాయ క్షపితప్రణమ్రజనదౌర్గత్యాయ    సత్యాత్మనే ।
ఇచ్ఛానిర్మితవిశ్వజన్యవనసంహారాయ నిశ్శ్రేయస-
ద్వారాయ స్థిరసమ్పదే  నమ ఇదం నారాయణాయాస్తు తే ॥ ౧౬॥
దీనానాం సురధేనవే తనుభృతామన్తస్తమోభానవే
మాయాతూలకృశానవే కలయతే మానక్షతిం దానవే ।
నిర్ధూతాఖిలకర్మణే  వినమతాం నిత్యేన్దిరానర్మణే
తుభ్యం నిర్మలధర్మణే నమ ఇదం కుర్మః పరబ్రహ్మణే  ॥ ౧౭॥
పాదామ్భోజమహం భజామి భవతో వేదాఞ్చలైరఞ్చితం
ప్రఖ్యాతాత్  కిల పన్నగాచలపతే యస్య ప్రభావాదసౌ  ।
సిద్ధా మూర్ధ్ని  ఫనీశ్వరస్య పృథివీం శర్వస్య చాపో మునే-
రగ్నిశ్చాక్షపదస్త్రివర్ణజనుషాం   శుశ్రూషకాప్తిస్తథా   ॥ ౧౮॥
మూర్తీనాం తిసృణాం పరా తు కతమేత్యబ్జాక్ష  సంశేరతే
భ్రాన్తిం   యాన్తి చ దేవతాన్తరపరైర్యే  వాఙ్మయైస్తామసైః   ।
యః పాదామ్బు దదాతి యస్తదుపసఙ్గృహ్ణాతి   గృహ్ణాతి  వా
యశ్చైతచ్ఛిరసైవ   తేషు పరమః కో వేతి పృచ్ఛామి తాన్ ॥ ౧౯॥
పర్యఙ్కస్తవ పఙ్కజ్జాక్ష  గిరిజాప్రాణేశితుర్భూషణం
చారు త్వచ్చరణారవిన్దసలిలం  చూడాపదే మాలికా ।

మన్త్రో నిత్యజపోచితో నను భవన్నామైవ  తద్యోషితః
పారమ్యే భవతో ముకున్ద భువి కః సన్దేగ్ధి  మన్దేతరః  ॥ ౨౦॥
నాలీకే జననం స్థితిం  చ భజతో నారాయణ బ్రహ్మణః
స్థానేఽభూద్  రజ ఏవ కారణగుణః కార్యే హి సూతే గుణమ్ ।
ఈశానే పునరన్ధకారిపదభాజ్యర్హం   తమస్తత్ కిల
శ్రీవాసే  త్వయి సారసత్వవిభవః సఞ్జాఘటీతి  స్ఫుటమ్ ॥ ౨౧॥
నాగేన్ద్రాద్రివిహార   సారసవనస్తోమప్రకాశావహా
ధీరోదారపదక్రమా  మతిమతాధ్యేయా సువర్ణాకృతిః  ।
పుష్యన్తీ నిజమౌలినా సుమనసో జ్యోతిష్మదఙ్గోజ్జ్వలా 
త్రయ్యేషా  సురపూజ్య రజ్యతితరాం త్వయ్యేవ లక్ష్మీరివ ॥ ౨౨॥
నిత్పాపాకృతమీర్నిరత్యయశుభాధారైర్వృతో  బాన్ధవైః 
ప్రౌఢాభస్థిరధీరసన్నభవనస్థాయీ    వ్యథాభారహృత్ ।
సద్గోష్ఠీషు   సదా విభానమధికం ప్రాప్తః   శ్రితస్త్వాం  హరే
తత్తుల్యస్త్వదనాశ్రితశ్చ   భగవన్నన్త్యే భఙ్గం  విదుః ॥ ౨౩॥
శ్రేయస్తోయదసమ్ప్రదాయరసికచ్ఛాయః  సహాయః శ్రియ -

శ్చిన్తారత్నసపత్నవీక్షితలవశ్చేక్రీయతామన్వహమ్  ।
యోవిశ్వేన చ గాత్రవాన్  హిమరుచాఽప్యుష్ణాంశునా  నేత్రవాన్
సుగ్రీవేణ  చ మిత్రవాన్  కుశలవబ్రహ్మాదిభిః  పుత్రవాన్  ॥ ౨౪॥
పూర్వం త్వత్పదపాంసునా బలిరిపో పూతా జలధ్యద్గనా
పుంసః సాఽపి సురాపగా వితనుతే పూతాన్ సురాపానపి ।
పత్నీయోగివరస్య సా సురపగా ప్రాప్తా  విశుద్ధిం  పరాం
తేనేత్యత్ర న విస్మయః స మమ కిం పాపం న లోపం నయేత్ ॥ ౨౫॥
మామారాధ్య దురత్యయం స్వయమమీ మాయాపయోధిం తర-
న్త్విత్యాలోచ్య సహేన్ద్రియైరిహ   వపుస్త్వం చేతనేభ్యోఽదిశః ।
తేష్వేకే తత ఏవ దుష్కృతశతం సఞ్చిన్వతే శ్రీపతే
క్లృప్తే   తాపశమాయ విన్దతి  సరస్యన్ధస్తు  పాతవ్యథామ్ ॥ ౨౬॥
గోవిన్దేతి  కృపాకరేతి కమలాకాన్తేతి కృష్ణేతి  వా
కాకుత్స్థేతి  రఘూద్వహేతి జలదశ్యామేతి రామేతి వా ।
వైకుణ్ఠేత్యతిచణ్డకణ్టకవనీదావేతి     దేవేతి వా

శేషాద్రీశ  తవైవ  నామ కథయన్ శ్రేయో  న విన్దేత  కః ॥ ౨౭॥
కల్యాణైకనికేతనం  తదనఘం కాలామ్బుదశ్యామలం
చిత్తే నృత్యతు శేషభూధరశిరోరత్నం చిరత్నం మహః ।
యస్యోరస్యనిశం సుతా జలనిధేర్యస్యాస్తి తన్మేఖలా
పార్శ్వే యస్య పదే చ తత్ప్రియతమా యత్ తత్ర శేతే స్వయమ్ ॥ ౨౮॥
దురాదేవ నిరస్య దుష్టనృపతిద్వారాగ్రనిత్యస్థితిం  
తారావల్లభదుర్లభప్రభముఖం    ధారాధరశ్యామలమ్ ।
పారావారసుతాసఖం సుమనసామారాధయామః ప్రభుం
ఘోరాపారసమస్తదుష్కృతపరీహారాయ నారాయణమ్ ॥ ౨౯॥
కీర్తిం  నశ్చిరవర్తినీం క్షితితలే పుష్ణాతు  కృష్ణామ్బుదః
కశ్చిత్ తాపహరో గృహీతకమలః కల్లోలినీవల్లభాత్   ।
ధిన్వన్ జీవనదానతో జగదిదం తన్వన్నదీనాం శ్రియం
ప్రాప్తః   సాధుకదమ్బజృమ్భణకరః శ్రీవేఙ్కటక్ష్మాధరమ్  ॥ ౩౦॥
ఆస్తామష్టనవైర్దినైరపయతీ     ప్రాస్తాపర్వర్గస్పృహా 
వృష్ణోన్తఃపురకేళితాణ్డవవిధౌ    తృష్ణా కదుష్ణాఞ్చితా  ।
దీక్షామాశ్రితరక్షణే  కృతవతో మోక్షాయ లక్ష్మీపతేః
సాక్షదేవ పదారవిన్దవిషయాం  ప్రేక్షామపేక్షామహే  ॥ ౩౧॥
కల్యాణాని చిరం తరఙ్గగయతు  నః కారుణ్యకల్లోలినీ -
కాన్తస్స్వాన్తచరస్సతాం సఫలయన్ కాకోదరేన్ద్రాచలమ్  ।
ఆమోదాదమృతం దదాతి విబుధవ్రాతాయ  జాతాదరో
గామ్భీర్యైకనిధిర్ఘనైరభిగతో   యో జీవనప్రేప్సుభిః  ॥ ౩౨॥
పుణ్యారణ్యమహీరుహైరవిరలే  పుష్పాసవైశ్శీతలే
నానాదిగ్జనసేవ్యమాన  శిఖరే నాగాధిపక్ష్మాధరే ।
ఆవిర్భూతముపాసితం మునిజనైరప్రాకృతం   దైవతం
పద్మాకాన్తభుజాన్తరం శుభపరీపాకాద్విలోకామహే ॥ ౩౩॥
అఙ్ఘ్రిం  జిఘ్రతి  వేఙ్కటాచలపతేరారుహ్య చోరుద్వయీ-

మధ్యాస్తే రశనామథాటతి కటోమాసేవతే నన్దకమ్  ।
వక్షస్థాం  శ్రయతే  శ్రియం  విహరతే శఙ్ఖే రథాఙ్గే చ ధీ-
రాలీఢే ముఖచన్ద్రమణ్డలసుధాం   కోటీరమాటీకతే ॥ ౩౪॥

ధ్యాతం యోగకలావిలాసరసికైశ్శీతం  దయాస్రోతసా
ఖ్యాతం మౌళిషు కృత్రిమేతరగిరాం  క్రీతం  శ్రియా  విభ్రమైః   ।
వేతణ్డేన్ద్రవిపద్విమోచనచణం   వాతన్ధయక్ష్మాధరే
జాతం ధామ నిరామయం ప్రశమయత్వా  తఙ్కజాతం మమ ॥ ౩౫॥
హేమాటోపవిడమ్బిగాత్రసుషమాం  వామాలకాం కామపి
ప్రేమావేశవశేన  వక్షసి వహన్వైమానికేన్ద్రాఞ్చితః   ।
క్షేమాణి స్వయమాతనోతు జగతాం కామాభిరామాకృతిం-
ర్భూమా కోఽపి భుజఙ్గభూధరశిరస్సీమాతమాలోపమః  ॥ ౩౬॥
ప్రాతర్నాతనవం  తవాభిగమనం పశ్చాత్త్వదర్చాక్షమం
ద్రవ్యం  నార్జయమాచరం  న చ తతః ప్రాజ్యాం  త్వదిజ్యామషి ।
స్వాధ్యాయం న చ హర్షహేతుమజపం  నాధ్యాయమఙ్ఘ్రీ  చ తే
తన్మే జన్మ విపశ్చితోఽపి విఫలం శౌరే తిరశ్చామివ ॥ ౩౭॥
భోగీశానమహీధరేన్ద్రమకుటీపాటీరవాటీచర -
ద్భిల్లోత్ఫుల్లసరోజపత్రనయనానేత్రైకపాత్రాయితః      ।
నాభీపద్మనివాసిధాతృవదనప్రోద్యజ్జరద్భారతీ  -
గానాకర్ణనహృష్టకర్ణయుగళః    పాయాదపూర్వః ప్రభుః  ॥ ౩౮॥
నాభేరేవ బభూవ యస్య గగనం నేత్రాదసౌ  తన్మణిః
చిత్తాత్తత్పరిపన్థి  ధామ శిశిరం తచ్ఛేఖరః ఫాలతః ।
ప్రాణాత్తత్కరకఙ్కణాశనమదోమిత్రం   చ వక్రాదయం
శేషాద్రావవలోకితో  హరిరురోభూషాయితాన్తఃపురః ॥ ౩౯॥
శౌరే వాహనయాఞ్చకర్థ శకునిం ముక్త్వా గజాశ్చాదికాన్
సర్పే సంవిశసే కథం మణిమయే తల్పేఽప్యనల్పే సతి ।
విస్తీర్ణాలయహీనవత్  సుబహుషు స్థానేషు  సత్స్వప్యహో
పుత్రం  నాభిబిలే న్యధాః కథమిమాం పత్నీం చ వక్షస్థలే  ॥ ౪౦॥
అవిరతమధుపానక్షుభ్యదక్షిభ్రువాణా -

మవనిభృదధమానామాస్యమాత్మమ్భరీణామ్ ।
పరుషతమమపాస్య ప్రత్యహం  నిత్యహర్ష -
ప్రదమిదమవలోకే  పద్మనాభాఙ్ఘ్రిపద్మమ్  ॥ ౪౧॥
సకలకుశలదాయీ సర్వదేవాతిశాయీ

ప్రబలదురితలావీ  భక్తచిత్తానుసేవీ ।
భవగహనవిదారీ పారిజాతాపహారీ
ఫణిపతిగిరివాసీ పాదు పద్మావిలాసీ ॥ ౪౨॥
ఉరుతరదురితైఘధ్వంసదక్షైః  కటాక్షైః
ఉపచితకమలానాముత్పలశ్యామలానామ్ ।
ఫణిగిరినిలయానాం భక్తదత్తాభయానాం
దృఢమతిరహమద్య స్తోమమభ్యేమి భాసామ్ ॥ ౪౩॥
ప్రబలదనుజపాళీప్రాణసంహారకేళీ  -
పటిమఘటితకీర్తిర్భాస్వదానన్దమూర్తిః  ।
ఫణిగిరిగృహమేధీ భక్తబాధానిరోధీ
భవతు హృది మమాయం ప్రాస్తువన్నాగమా  యమ్ ॥ ౪౪॥
కమలవిమలశోభావిభ్రమాదభ్రమాన్  -
క్షపణనిపుణవక్త్రః  కౌణపానామమిత్రః  ।
ఉరసి సరసిజాక్షీముద్వహన్విద్వదాఢ్యం-
కరణచరణరేణుః కోఽపి పాయాదపాయాత్ ॥ ౪౫॥
వివిధనిగమసారే విశ్వరక్షైకధీరే
వృషశిఖరివిహారే వక్షసాఽఽశ్లిష్టదారే   ।
భగవతి యదువీరే భక్తబుద్ధేరదూరే
భవతు చిరముదారే భావనా నిర్వికారే ॥ ౪౬॥
అనిశమురుభిరత్రాముత్ర  చ క్లేశమూలైః 
కిముదరభృతికార్యైరాప్రయాణాదవార్యైః    ।
సుఖమనఘమవాప్తుం సోఽహమమ్భోదభాసం
ఫణిపతిగిరివాసం భావయే శ్రీనివాసమ్  ॥ ౪౭॥
ప్రతికటకమటిత్వా  పార్థివాగ్రే  నటిత్వా
పటుచటుశతముక్త్వా పాతకాన్యేవ కృత్వా ।
కిమిహ ఫలమవాప్తం కేవలం కైటభారేః
స్మర చరణసరోజే సన్తరామ్యన్తరాత్మన్ ॥ ౪౮॥
వశయతి హృదయం మే వర్షతి  శ్రీశ  హర్షం
జనయతి పరిశుద్ధిం  జాయతే మఙ్గళాయ  ।

దమయతి పరితాపం దేవ నిర్హన్తి   పాపం
దరమపి విధునీతే దర్శనం తావకీనమ్ ॥ ౪౯॥
కబలితఘనవర్గః  కాన్తిభిః పేశలాభిః
కమలవననివాసాకాన్తబాహాన్తరాలః ।
పురుష ఇహ రథాఙ్గీ పూర్ణిమాచన్ద్రబిమ్బ  -
ప్రతిభటవదనశ్రీః   ప్రాతరాభాతు  చిత్తే ॥ ౫౦॥
సురతరురివోదారో దారోపశోభిభుజాన్తరః
మధురకరుణాలోకో లోకోపరక్షణదీక్షితః ।
అఖిలసుమనఃకోటీకోటీరచుమ్బిపదామ్బుజః
ఫణిధరణిభృన్మల్లో మల్లోచనాభరణాయతే  ॥ ౫౧॥
తముపనిషదాం సారం సారఙ్గలాఞ్ఛనలోచనం
ప్రకటితకృపాసారం  సారమ్భమాశ్రితపాలనే  ।
లయమిహ రుషా వారం వారం నయన్తమముం ద్విషాం
వృషగిరిపతిం వారం వారం శుభాయ విచిన్తయే ॥ ౫౨॥
మునిభిరనిశం ధ్యేయా గేయా సురప్రమదాజనైః 
వలభిదుపలచ్ఛాయాదాయాదదీప్తిలసత్తనుః ।
ఉరసి విహరజ్జాయా  కాయాధవాభయదాయినీ
విహితదురితాపాయాపాయాద్వృషాచలదేవతా ॥ ౫౩॥
దురితభరితే దుర్దేహేఽస్మిన్  దురామయదూషితే
మమ నవనవస్తర్షోత్కర్షో  భవత్యనివారితః ।
అముమపనయన్నమ్భోజశ్రీకదమ్బవిడమ్బకే
తవ హృతనమత్ఖేదే  పాదే రుచిం రచయేశితః ॥ ౫౪॥
అభిగతిముఖైరస్యామి  శ్రీనివాస  న వాసరాన్
ప్రశమితభవోద్వేగైర్యోగైర్నయామి    నయామినీః ।
న చ విరచయే నాథ త్రుఠ్యత్తమాంసి  నమాంసి తే
తదపి భవతా హా మే ముక్తిస్పృహాఽపి న హాపితా ॥ ౫౫॥
దురత్యయరుజాతురే దురితధూసరే నశ్వరే
హరే బత కలేవరే మతిహరే కృతఘ్నోదరే ।
స్పృహామిహ విహాయ తే స్మరతి మానసం మే యథా
తథా కురు సుధాబ్ధిజాసఖ  దయామవిఘ్నోదయామ్ ॥ ౫౬॥

తమఃప్రకరరుద్ధయే   తదను సత్త్వసంవృద్ధయే
విశుద్ధమతిసిద్ధయే   విమలనిర్బృతేర్లబ్ధయ   ।
భవన్తు మయి సన్తతం భగవతో వృషాద్రిప్రభోః 
ప్రగేతనపయోరుహప్రతిభటాః   కటాక్షచ్ఛటాః ॥ ౫౭॥
ప్రపన్నానాం  నానాదురితపరితాపవ్యతికరం
నిరున్ధానా  ధానాప్రదమునిధనేశీకృతిచణా  ।
ప్రబిభ్రాణాఽభ్రాణామపి    మదహరాం దీప్తిమనఘామ్
భృతాశేషా శేషాచలశిఖరభూషా విజయతే ॥ ౫౮॥
ముదే వో దేవోఽయం భవతు భుజగేన్ద్రాచలతటీ -
కృతావాసో వాసోరుచినిచయధూతాచిరరుచిః ।
గజాదీనాం దీనాం శమయితుమవస్థాం  కరుణయా
నిజగ్రాహ  గ్రాహప్రభృతిరిపువర్గం    సపది యః ॥ ౫౯॥
అభీష్టం  వో దుగ్ధామఖిలమిహ  గోపాలతిలకః
పయోదశ్యామాఙ్గః  ఫణిధరణిభృత్కాననచరః ।
అఘా సం వద్ధానామహహ  జరతీనామపి గవాం
పరీపోషం కుర్వన్ రసమమితముత్పాదయతి యః ॥ ౬౦॥
నమస్తస్మై  భస్మీకృతనరకబాణాదివిబుధ-
ప్రతిద్వన్ద్విశ్రేణీవిషతరువనీకాయ    మహతే ।
హుతానాం హవ్యానాం నియతముపభోక్త్రేఽధిసవనం
ప్రశస్తారాధ్యాయ  ప్రచురరుచయే  నిస్యశుచయే ॥ ౬౧॥
విహారి జగదుద్భవస్థితివిలోపనైర్యాతనాం 
ధునాతు మిథునం మిథస్తదవియోగి యత్రైకకమ్  ।
వదన్తి వసుధాధరం పునరచఞ్చలాభం బుధాః
పరం నవసుధాధరం స్ఫురతి చఞ్చలాభం తథా ॥ ౬౨॥
శుచయే రచయే ప్రణామమస్మై 
ప్రభవే  సుప్రభవేషపేశలాయ
హరయే నిరయేక్షణం క్షణం యం
వినతా నో జనతా కదాప్యుపైతి  ॥ ౬౩॥

కలికల్మషహారినామధేయం
కలయే తాపసమానసావధేయమ్ ।
మదనస్పృహణీయరూపధేయం
తదనన్తాచలమౌలిభాగధేయమ్ ॥ ౬౪॥
తవ సాగరభూస్తు ధర్మపత్నీ
దివసానామధిపో నివాసవేదిః ।
శివధాతృముఖాస్సుతాస్త్వదన్యై -
రవధార్యో మహిమా కథం త్వదీయః ॥ ౬౫॥
మధురం విధురమ్యవక్త్రబిమ్బం
మహితం ధామ హితం మఖాశనేభ్యః ।
తదహం మదహన్తృ దానవానాం
విదధే భీత్యుదధేః ప్లవం  గుణాఢ్యమ్ ॥ ౬౬॥
నమతాం మమతావలేపహన్త్రే
వరదాయ స్ఫురదాయతేక్షణాయ ।
కరవై మురవైరిణే  ప్రణామా -

నురగోర్వీధరగో య ఏష భాతి ॥ ౬౭॥
కరుణావరుణాలయం మురారే
కమలాక్షం కమలాక్షమాసమేతమ్ ।
భజతే నిజతేజసా జితార్కం
విగతాంహా జగతాం ధురన్ధరం  త్వామ్ ॥ ౬౮॥
అనన్తశైలేశ  తవాభిధానం
క్షణం గృణన్తః ప్రవిశన్తి   నాకమ్ ।
రమాసఖ త్వద్విముఖాశ్చ మధ్యే
రసఙ్గతం  హన్త తమేవయాన్తి ॥ ౬౯॥
ప్రసాధయేద్ యాం తపసా చిరేణ
స్మరాన్తక శ్లాఘ్యతరాం  గతిం తామ్ ।
వృషాచలారణ్యనిషాదకానా
ప్రసాదలేశేన  న సాధయేత్కిమ్ ॥ ౭౦॥
దదాసి దాసప్రకరాయ  రాయ
స్తథాఽపి నాథ త్వమకమ్పసమ్పత్ ।

శ్రియో  వియోగస్య కథా కథం స్యా-
దహీనపృథ్వీభృదుపాశ్రయస్య  ॥ ౭౧॥
ప్రాప్తోదయో  హి ప్రథమాద్రిశ  ‍ృఙ్గే
దోషావసానే హరిరేష దృశ్యః ।
సంశోషయన్మానసవృతిపఙ్గం
ప్రసన్నపఙ్కేరుహశోభనాభః  ॥ ౭౨॥
సా కాఽపి రాకాశశిదాస్యదాస్య-
ముద్రా సముద్రాత్మజయా  జయాఢ్యా ।
శేషాద్రిభూషా  జలదావిశేషా
పాయాదపాయాద్వసతిః కృపాయాః ॥ ౭౩॥
అన్యాదృశీ తార్క్ష్యరథా  సుధాబ్ధి -
కన్యాపదన్యాసవిశేషధన్యా ।
మూర్తిర్మదార్తిం మహనీయకీర్తి-
ర్ముష్ణాతు  కృష్ణా వినతేష్వనుష్ణా ॥ ౭౪॥
భవాన్ పురాణః పురుషః ప్రసిద్ధో
వయోఽధికం తావకవాహమాహుః ।
కాపి త్వరా తే కరిరాజగర్జా -

కాలే కథఙ్కారమభూన్మురారే ॥ ౭౫॥
నరే నరేఽహం ధనచాపలేన
నవం నవం వ్యాతనవం స్తవం యత్ ।
తతస్తతం దోషమశేషముఞ్చై -
స్తవ స్తవః  శ్రీకమన  చ్ఛినత్తు ॥ ౭౬॥
న మే మనోయోషిదురోజకుమ్భే
న స్వీయడిమ్భే న చ శాతకుమ్భే ।
పరం తు రన్తుః కమలాలయాయాః
పదారవిన్దే రుచిమేవ విన్దే ॥ ౭౭॥
అభూరివర్షోన్ముఖమేఘసున్దరై   -
రనాశ్రితశ్రీవృషశైలకన్దరైః      ।
అనిన్దిరామన్దిరసద్భుజాన్తరై   -

రలం బతాన్ధై రిహ దేవతాన్తరైః  ॥ ౭౮॥
త్వదఙ్ఘ్రిపద్మైకధనా   ధనాన్తరం
న కామయన్తే న చ సాధనాన్తరమ్ ।
అనన్తశైలేశ  భవన్తమేవ యత్
ఫణన్త్యుపాయం చ ఫలం చ పణ్డితాః  ॥ ౭౯॥
నలిననయన నాగశైలవాసిన్
మలినహృదామపి కల్మషాపహన్తః ।
జననమరణరోగదుఃఖశాన్త్యై
చరణయుగం శరణం వృణే త్వదీయమ్ ॥ ౮౦॥
గోవర్ధనోఽపి  శిరసా విధృతః కిమన్య-
ద్యేన త్వయాధిజఠరం సకలోఽపి లోకః ।
తస్మిన్నిహ త్వయి వృషాద్రిపతేఽహమాత్మ -
రక్షాభరం కృశతమో నిదధామి దక్షే ॥ ౮౧॥
కిం భో మనః కితవలమ్పటశమ్భలీనాం
సమ్భోగకేలికిలికిఞ్చితసమ్భ్రమేణ ।
అమ్భోజదమ్భహరనేత్రయుగో  యశోదా-

డిమ్భో రసేన భవతా పరిరమ్భణీయః ॥ ౮౨॥
మోట్టాయితం  త్రిదశపట్టణకుట్టినీనాం  
దృష్టం  వినష్టమిదమష్టనవైర్దినైస్తత్       ।
హృట్టీకతాం  స్థితిమదుష్టిని   శుక్సమష్టి -
కుట్టాకదృష్టిని   ధృతక్షిణి వస్తునీదమ్ ॥ ౮౩॥
దమ్భోలిపాణిపుటభేదనశమ్భలీనాం
వక్షోజకుమ్భపరిరమ్భసుఖోపలమ్భమ్ ।
మా నామ చీకమత మానసమస్మదీయం
వైకుణ్ఠచిన్తనరసైర్వయముత్సుకాః     స్మః ॥ ౮౪॥
న మణీన్ రమణీశ్చ సోఽహమీహే
న హయేభ్యః స్పృహయే న వా గజేభ్యః ।
వరదశ్శరదశ్శతం దృశౌ మే
భుజగాద్రౌ శరణార్థినో  ధినోతు ॥ ౮౫॥

కారాగేహే సంసృతిరూపే భ్రమతో  మే
కా రాగే హే కృష్ణ వివృద్ధే మతివార్తా ।
నాగోదారాహార్యపతే మాం స్వయమవ్యా
నాగో దారాలఙ్కృతమూర్తే మమ వీక్ష్యమ్ ॥ ౮౬॥
వన్దారుషు  మన్దారమమన్దార్తిహరం    తే
వన్దామహ  ఇన్దావపి  నిన్దావహమాస్యమ్  ।
మారారికుమారాదిసమారాధితమూర్తే
నారాయణ ఘోరాదపచారాదిహ పాయాః ॥ ౮౭॥
ప్రధానాయ  సమ్పన్నిధానాయ భక్త-
వ్యథానాశదత్తావధానాయ తుభ్యమ్ ।
సమస్తాధినాథ స్వమస్థాభిక్లృప్తం  
నమస్స్తాదిదం  నిస్తమస్తావిధాయిన్ ॥ ౮౮॥
నాగరాజాచలే సాగరాగ్ర్యాత్మజా -

కాన్తబాహాన్తరో దాన్తబాధాహరః ।
వారిజాక్షశ్శ్రయత్పారిజాతో జగ-
ద్రాజతే  రక్షితుం రాజతేజోముఖః ॥ ౮౯॥
మరుతాం భగవన్ మరుతాం విరతిం
లషతాం మిషతాం ద్విషతాం తతయః ।
భవతా మనుజీభవతా మృదుతాం
జహతా మహతా నిహతా ఇహ తాః ॥ ౯౦॥
కిఞ్చిత్సఞ్చిన్తయే గోపీకిలికిఞ్చితవఞ్చితమ్ ।
అఞ్చితం జ్యోతిరమరైరఞ్జనాద్రావుదఞ్చితమ్    ॥ ౯౧॥
సర్వదానన్దనిలయం  సార్థయన్నవనీతహృత్  ।
కృష్ణస్త్వం   వేఙ్కటాధీశ కిం తు శైలేన  ధార్యసే ॥ ౯౨॥
వృషాచలపతే కృత్స్నవిషాదహరణక్షమమ్ ।
ప్రపద్యే  భవతః పాదపయోరుహమహం కృశః ॥ ౯౩॥
మానయామోహరే న త్వామానయామో న తే ముదమ్ ।
పనాయామోఽహహ క్షుద్రాన్  ధనాయామోహతో హతాః ॥ ౯౪॥
ప్రపద్యే  నిరవద్యం తత్ఫణిభూధరభూషణమ్ ।

పరబ్రహ్మ  హరబ్రహ్మదుర్లభం   వల్లభం  శ్రియః  ॥ ౯౫॥
అఞ్జనమహీధరచరం  జనమనీషా-

రఞ్జనమధోక్షజ  నిరఞ్జనమిహ  త్వామ్ ।
లోచనయుగీకృతవిరోచనసుధాంశుం
కేచన భజన్తి భవమోచనమభిజ్ఞాః  ॥ ౯౬॥
సఞ్చరతియోగిహృది కిఞ్చ రవిబిమ్బే
యో లసతి నీలఘనజాలసమమూర్తిః ।
నిష్కృతివిహీనబహుదుష్కృతిసముత్థం
సఙ్కటమపాస్యతు స వేఙ్కటగిరీశః ॥ ౯౭॥
ఇన్దుకరవృన్దపరికన్దలదమన్దా    -

నన్దకరమన్దహససున్దరముఖశ్రి    ।
నిస్తులముపస్థితమురస్స్థితవరస్త  -
న్యస్తు మమ శేషగిరిమస్తగతవస్తు ॥ ౯౮॥
ప్రశమితపిశితాశం  ప్రాస్తసంసారపాశం 
కృతనతగదనాశం కీర్తిభిస్స్మేరితాశమ్ ।
నవజలదనికాశం నాగశైలప్రకాశం 
పరిహృతవిషయాశం భావయామో రమేశమ్ ॥ ౯౯॥
కల్యాణాభ్యామశేషాభ్యుదయవిభవసమ్పీడనక్రీడనాభ్యాం
నాభ్యామభ్యుద్గతస్య  ద్వియుగముఖశిశోః శ్రూయమాణస్తవాభ్యామ్  ।
బోధామోదార్ణవాభ్యాం  భుజగపరిబృఢక్ష్మాధరాలఙ్కృతిభ్యాం
దివ్యాభ్యాం దమ్పతిభ్యాం భవతు నమ ఇదం దేవతాసేవితాభ్యామ్ ॥ ౧౦౦॥
॥ ఇత్యాత్రేయ  శ్రీవేఙ్కటధ్వరికృతిషు  శ్రవణానన్దే
శ్రీనివాసస్తవే  ప్రథమశతకమ్  ॥

॥ అథ ద్వితీయశతకమ్ ॥
శ్రియః  ప్రియతమం  సేవే శేషాచలశిరోమణిమ్ ।
మహితం సుమనోవృన్దైర్మన్దారమివ   మాదృశామ్ ॥ ౧॥
కమనీయైర్నిజాలోకైః   కమలానన్దకారిభిః

తమసామపనేతారం తమేవ హరిమాశ్రయే  ॥ ౨॥
పరిష్కృతాఞ్జనధరం  పరం శ్రుత్యన్తగోచరమ్   ।
లోచనం స్తౌమి లోకానాం కిమప్యజ్ఞానమోచనమ్  ॥ ౩॥
ప్రతీపశరభారావలోపకం  గజపాలకమ్ ।
దధామి హరిమాశ్చర్యం గుహాశయమిహాశ్రయే  ॥ ౪॥
అదృశ్యం యోగివర్యైరప్యబ్జదీప్తికరం   హరిమ్ ।
ఉపతిష్ఠేఽధికారుణ్యముద్యన్తమివ  భాస్కరమ్ ॥ ౫॥
దేవతామాదిమాం వన్దే ధృతాం భుజగభూభృతా ।
సముద్రమాశ్రితాముర్వీం   పృథుచాపప్రసాధితామ్  ॥ ౬॥
ఆనన్దనిలయం  వన్దే శ్లాఘ్యం  దుగ్ధార్ణవాదపి   ।
శ్రీధరం  యత్ర జాగర్తి పరం జ్యోతిర్నిరఞ్జనమ్  ॥ ౭॥
ప్రపన్నాభయదోస్మీతి  సత్యాపయ వచో మయి ।
నాళీకశబ్ద ఉచితః శ్రీనివాసస్య  తే యతః ॥ ౮॥
ప్రపఞ్చాస్యముపాస్య  త్వాం నృపఞ్చాస్యతి మానవః ।
కరోషి తస్య యత్స్వామిన్ కరోషితమభీప్సితమ్ ॥ ౯॥
వృషాచలేశస్య తుషారదీధితిత్విషా ముఖేనార్తవిషాదహారిణః ।
ముదాం నిదానం ద్యుసదావలిస్తుతం సదా పదామ్భోజముదారమాశ్రయే  ॥ ౧౦॥
సకృత్ప్రపన్నాయ కృశాయ దైవతైరనాప్యమప్యర్పయసి   స్థిరం  పదమ్ ।
దయాలుతామాధవ దుర్బలేషు హి ప్రభూత్తమానాం  పరమం విభూషణమ్ ॥ ౧౧॥
అజస్రమప్యబ్ధిసుతాం   వహన్నురస్యజామధిష్ఠాయ  సృజన్ ప్రజా  హరే ।
భవత్యహో మన్మథజన్మభూర్భవాన్ తథాపి కన్దర్పజితాఽభిమన్యసే  ॥ ౧౨॥
త్వ కిమిన్దునా  తేన కలఙ్కితేన యం ప్రబిభ్రతో   నాపగతాన్ధకారితా  ।
తవైవ  వీక్షే ముఖచన్ద్రమద్భుతం  తమో మురారే హరతి స్మృతోఽపి యః ॥ ౧౩॥
పతఙ్గ ఉద్యన్నుపమానతాం భవ-
స్పదో ను[దోర్న]దేవ ప్రతివక్తు  [పత్తు]మర్హతి  ।
అసంశయం దుష్యతి యస్య దర్శనే
జనో యయోస్త్వభ్యుదయం ప్రపద్యతే  ॥ ౧౪॥

ఫణభృదద్రీశ  గుణాలిభిః క్షమా-

ఘృణావిరోధిక్షపణాదిభిశ్శ్రుతమ్ ।
ప్రణామతస్త్వాం  నిపుణాశ్రయం  త [-ణః శ్రయన్  స]దా
నృణాం పతీనేవ తృణావ[య]మన్యతే ॥ ౧౫॥
మనస్తురఙ్గం  విషయచ్ఛటావటాన్తరే గభీరేవ ద[పత]యాలుమాశు మే ।
వితు[కృ]ష్య దక్షం విరచయ్య శిక్షయా

హరే తదు[ము]చ్చైరధిరోఢుమర్హసి   ॥ ౧౬॥
స్థిరమఙ్గలదాయకమ్   శ్రితానాం  పరమం ధామ వృషాద్రిధామ  వన్దే ।
స్మరమన్యుమదైర్గదైరయుక్తా    న రమన్తే హి యతోఽపరత్ర యుక్తాః ॥ ౧౭॥
వలవైరిశిలావలేపలోపక్షమభూ [భా]మణ్డలభవ్యదివ్యదేహమ్  ।
ప్రణమత్తిత్రదశా  [శం] దృశోః పురస్తాత్

పరమం వస్తు తదస్తు నిష్కలం మే ॥ ౧౮॥
తరుణార్కకరావమర్శహృష్యన్నలినాహఙ్కృతిహుఙ్కృతిప్రవీణమ్  ।
భవమోచన లోచనద్వయం తే భగవన్మామకమానసే చకాస్తు ॥ ౧౯॥
భువనాభ్యుదయావనాన్తలీల స్తవనాదేవ సతీహితార్థదాతః  ।
తవ దాస్యపదే మయీహ శౌరే భవదావానలపాతితా న యుక్తా ॥ ౨౦॥
వృషశైలవనస్థలీవిహారీ   మధుహారీ సుమనశ్శిరస్సు నిత్యమ్ ।
నిహితాఙ్ఘ్రిరలఙ్కృతాగమాన్తో  మమ చేతఃకమలే తు లాలగీతు ॥ ౨౧॥
ద్యుతరో నమతాం ప్రసీద  శార్ఙ్గిన్  ఇతరోపాయవిధావహం న శక్తః ।
తరణౌ తరణే త్ర [కృ]పాం సృజన్తౌ

చరణౌ తే శరణం వృణే శరణ్యమ్[ణ్య] ॥ ౨౨॥
ఇదమేవ పదం సురస్రవన్తీం   జనయిత్వా శివయామ్బభూవ శమ్భుమ్ ।
ఇతి మాధవ దర్శయన్ కరస్తే సతతం లోచనగోచరో మమ స్తాత్ ॥ ౨౩॥
జగదణ్డసహస్రభారఖేదో   జఠరస్యాతికృశస్య జతు మాభూత్ ।
ఇతి తద్బలకల్పనాయ కట్యాం కలితం శ్రీధర  చిన్తయే కరం తే ॥ ౨౪॥
నతిరస్తు తటిద్ధనద్యుతిభ్యాం  శ్రితశేషాచలశ ‍ృఙ్గసఙ్గతిభ్యామ్   ।
పరిపాలితభక్తసన్తతిభ్యాం  ప్రథమాభ్యామనురూపదమ్పతిభ్యామ్  ॥ ౨౫॥
హరినీలనిభం హరేరురస్తత్కలయే శ్రీః  కిల యత్ర వర్తమానా  ।

ఉషితా ధ్రువముత్పలేఽపి  నీలే కమలా పద్మ ఇవేతి సౌతి బుద్ధిమ్  ॥ ౨౬॥
గారుత్మతద్యుతివిడమ్బిని కైటభారే
గాఢే విరాజతి తవోరసి కౌస్తుభోఽయమ్ ।
దీవ్యత్తమాలగహనాహితమేచకిమ్ని
ప్రాచ్యావనీధరతటే  భగవానివార్కః ॥ ౨౭॥
సర్వజ్ఞమస్తకగృహీతకలస్య  తస్య
భ్రాతుర్విధాతుమనసః  పరమం ప్రక [హ]ర్షమ్  ।
లక్ష్మ్యాః కిమిఙ్గితమవేత్య  వృషాచలేన్దో
వక్త్రేఽర్ధచన్ద్రతిలకం    వహసి ప్రసన్నః  ॥ ౨౮॥
గోవర్ధనం  ధృతవతా గుణపూర్ణ మూర్ధ్నా
మన్థానమప్యచలమూఢవతా  మహాన్తమ్ ।
అమ్భోరుహాక్ష వహసే కిమపక్షపాతాత్
తం చారు కాఞ్చనమయమ్ చ [గిరిం సు]మేరుమ్ ॥ ౨౯॥
ప్రహ్లాదవారణవిభీషణభానుసూను  -

పాఞ్చాలరాజతనయాప్రముఖావనేన  ।
తావద్బభూవ తవ నైవే  వృషాచలేన్దో
యావద్యశోఽతికృశమాదృశరక్షణేన ॥ ౩౦॥
గ్రాహగ్రహేణ   విరటన్ కరటీవ నైతే
లోకాన్తరాగమవిలమ్బసహిష్ణవో  మే ।
ఇత్యస్మదాద్యలసదాసరిరక్షిషాతో
జాగర్తి[ర్షి ]నాథ వృషభూభృతి సావధానే[నః] ॥ ౩౧॥
యన్మేఖలాపరిలసన్మణిమఞ్జుదీప్తి -
పీతామ్బరస్సు[రం సు]మనసః కథయన్తియా[యం] చ ।
యద్భోగిభూభృదితి యశ్చ హరే ప్రసిద్ధం 
వాసస్తవావహతు తఞ్చ స చ శ్రియం  నః ॥ ౩౨॥
అత్యున్నతం తిలకభూషితమాయతాక్ష-
ముద్భాసిమేఖలముదారసహస్రపాదమ్  ।
శేషాచలేశితరనన్తపదాభిధేయం
త్వాం త్వద్గిరిం  చ సమమేవ విచిన్తయామః ॥ ౩౩॥

అల్పేతరశ్రమవికాసకరైరసారై   -
ర్ఘోరైరలం   తవ[బత]లులాయకులానుసారైః  ।
కాఙ్క్షాధికార్పణకృతత్రిదివద్రునిన్దే  
వన్దే ముకున్ద భవతశ్చరణారవిన్దే ॥ ౩౪॥
అక్షాణి మే విషయపఙ్కమలీమసాని
ప్రక్షిప్య  [-క్షాల్య]నాథ గురుణా కరుణారసేన ।
పాదామ్బుజే నను నిజే అమృతప్రదో  [దే]
షడేతాని తల్పదయ [సఙ్గమయ ] షట్పదకూజితాని ॥ ౩౫॥
మన్దేతరస్ఫురణమఙ్గలకాలమేఘ  -

మన్దేహదాయిసుషుమైకనికాయకాయమ్   ।
వన్దే తమేవ వరదం శరమ్బుజాక్షం
యం దేవమాహురరవిన్దగృహాసహాయమ్  ॥ ౩౬॥
కమలనయన దీవ్యత్కౌస్తుభోదారదీపం
భవనభవతు నస్తద్బాహుమధ్యాభిధానమ్ ।
ప్రథితసదనుభావైస్సాత్వికైర్భావ్యమానం  
యదుతిలక సమిన్ధే యత్ర శ‍ృఙ్గారవత్వమ్  ॥ ౩౭॥
అనుచితమహమీదృఙ్ముక్తతాం యత్సమీహే
మశకశిశురివోచ్చైర్భక్త   [మత్త]మాతఙ్గరూపమ్  ।
క్షమమిదమథవా మే త్వాం ప్రపన్నస్య  తూర్ణం
తృణమపి వృషశైలాధీశ  దివ్యాస్త్రయన్తమ్  ॥ ౩౮॥
విషద[జ]వితతిరాస్తాముత్పలం ధిక్ సరోగం
కృతమతికఠినైస్తైర్గోత్రభిద్గ్రావభిశ్చ      ।
నియతమమృతదం తే నిర్మితాతఙ్కభఙ్గం
వపురతిసుకుమారం వాసుదేవ స్తుతో[వేఽ]హమ్ ॥ ౩౯॥
ప్రకృతిమహదహఙ్కృత్యాదికం  తత్త్వజాతం
పురుషమపి శరీరం తావకం సఙ్గిరన్తే   ।
మధుమథన పరం బ్రహ్మైకమేవాద్వితీయం 
త్వమసి తదఖిలశ్రుత్యన్తతాత్పర్యభూమిః   ॥ ౪౦॥
నిఖిలవిహితహాతౄన్ నీతకాలాన్నిషిద్ధైః

నిరుపధికరుణాబ్ధిస్త్రాతుమస్మానకస్మాత్   ।
విభురపహతపాప్మా విశ్వభూతాన్తరాత్మా-
ప్యధివససి వృషాగాధిత్యకాం సత్యకామః ॥ ౪౧॥
పునరపి జననీనాం చేన్న కుక్షౌ వివిక్షా
నిరవధిని సుఖే చేదస్తి సాక్షాదపేక్షా ।
చరణనలినయుగ్మే తావకే దేవ కే వా
శరణవరణమేతే శ్రీపతే  నాచరన్తి ॥ ౪౨॥
వరద మదపచారాః కిఞ్చిదాలోచితాశ్చే-
న్నలిననయన నాలం నారకాస్త్వత్ప్రక్లృప్తాః  ।
వితరణకరుణాద్యాస్త్వద్గుణాశ్శీలితాశ్చే -
దమృతమపి సుధాన్ధుం  [సురాన్ధః ] స్వల్పమిత్యప్యవైమి  ॥ ౪౩॥
హృది మమ కలుషేఽస్మిన్ పాదపద్మం త్వదీయం
చరతు కథమిదం తే నాథ హన్తేతి చిన్తామ్ ।
దురుపలసుతనృకృత్యద్భుతానఃప్రహార -
ప్రభృతి  చరితమస్య శ్రీపతే  నిర్ధునీతే  ॥ ౪౪॥
అశరణం భగవన్నభిరక్ష మామయమహం భవతః కరుణాపదమ్ ।
ప్రచురరోగగణేన  చ పాప్మనాం నను యతశ్చయతః ప్రసృతోఽస్మ్యహమ్  ॥ ౪౫॥
అతితరామపరాధపరమ్పరాం రచయతో మనుజానభిరక్షితుమ్ ।
కమలయా సహఖేలమభూషయన్ హి[ద్ధి ]తతమం తతమఞ్జనభూధరమ్  ॥ ౪౬॥
త్రిభువనైకవదాన్యమనన్యధీః   కిమపి నాథ భవన్తమిహార్థయే  ।
తవ పదామ్బుజభక్తిమనుత్తమాం కలయ మే లయమేతి యథా[యా] తమః ॥ ౪౭॥
కృతబుధావమతీన్ కుమహీపతీనిహ విహాయ మదీయగిరాం చయః ।
మధురిపుం భజతాం మధురస్ఫురన్నవరసో వరసోమసుహృన్ముఖమ్ ॥ ౪౮॥
విఫలయా విషయాన్తరచిన్తయా కిమనయాఽపితు కామపి దేవతామ్
భజ మనస్సుమనఃప్రకరైః   సదా నమసితామసితామ్బుధరోపమామ్ ॥ ౪౯॥
తవ రమాసఖ తుఙ్గతమా  క్షమా తమపి యేన రరక్షిథ వాయసమ్ ।
త్వదితరో నిహతిం బత తత్ర కో న కురుతే కురుతేఽపి కృతాగసి ॥ ౫౦॥
అపి కృతాగసి తేఽజనయత్క్షమాం  మయి రమా క్షణమప్యనయా భవాన్ ।
మురరిపో వరివర్తి కన[కర]స్ఫురద్వనజయా న జయావహయా వినా ॥ ౫౧॥

మధురిపో భవదీయభుజాన్తరం మనసి మే లగతాద్ ధృతకౌస్తుభమ్ ।
స్ఫురతి యత్ర హి మాదృశగుప్తయే సరసిజోరసిజోపమితాచలా ॥ ౫౨॥
ఫణిపతిక్షితిభృత్తటభూషణే బలిరిపో హృదయం రిపుభీషణే ।
భవతి రజ్యతి మూర్తిరివోల్లసన్మరతకే  రతకేలిజుషః శ్రియః  ॥ ౫౩॥
ఫణిగిరౌ హి స ఏవ భవాన్ [వన్] భవాన్మితధియామవనార్థమవాతరత్
అవిరతం మునయః కమలోల్లసత్పద  హరే దహరే యముపాసతే ॥ ౫౪॥
తావకం కిమపి దేవ కఞ్జభూవామదేవవలశాసనాదిభిః  ।
దైవతైరవిరతం   నిషేవితమ్ పాదపఙ్కజయుగం భజామహే ॥ ౫౫॥
అఞ్చతాం దురితపుఞ్జభఞ్జనాదఞ్జనావనిధరావతంసకాత్    ।
అన్యమత్ర నహి చిత్తమానయే మానయే న చ విరోధిహానయే ॥ ౫౬॥
దాసమావిధి [థ] కయాసు [ధు] నన్దనం

దన్తినం దశముఖానుజం ఘ [శ్రి ] తమ్ ।
శ్రీనివాస  చరితాని తే పరం కాని వా న వికృతాని పణ్డితైః   ॥ ౫౭॥
రాజమానవిభవాం మహీమరుద్రాజమానసవిహారహా  [వా] సికామ్ ।
మానయామి ఫణిశైలదేవతామానయామి  చ తదఙ్ఘ్రిమాశయమ్  ॥ ౫౮॥
దేవకీతనయ తావకీ తనూరిన్దిరావిహృతిమన్దిరాయితా   ।
ఆతనోతి మమ నూతనోత్పలశ్యామలా పరమకోమలా ముదమ్ ॥ ౫౯॥
ప్రాతరాశయమహీశభూమిభృన్నేతరాశ  [శ్ర ]య రమాపతే మమ ।
వీతరాగవినుతాత్ త్వదుఞ్చకైర్నేతరానిహ  భజామి నిర్జరాన్  ॥ ౬౦॥
నీతి [చ]రాజిమనుసృత్య నిత్యమప్యాచరామి విహితం న మాధవ ।
ఖేచరాభినుత నో మతిర్భవద్గోచరాపి  కృపయైవ  పాహి మామ్ ॥ ౬౧॥
మేఘదర్పహరదీప్తివైఖరీ  శేఖరీకృతపదామ్బుజా సురైః  ।
భావితా మునిభిరాదిదేవతా సం [సా] వతాదుపవితా పదాఽవతా ॥ ౬౨॥
దుర్వచప్రథిమగర్వచర్వితప్రాజ్ఞముద్భిరకృపైరలం     నృపైః  ।
అఞ్జనాద్రిచర   కఞ్జనాభ  తే చిన్తయే వపురరణ్య శాన్తయే ॥ ౬౩॥
అప్రబుద్ధమకృతత్వదఞ్జనం    కఞ్జలోచన  కృతాత్మవఞ్చనమ్ ।
భావితాపరిచితప్రపఞ్చనం  పాహి చక్రధర  మామకిఞ్చనమ్ ॥ ౬౪॥

వరుణస్య భక్తిమరుణస్య శూలినో వలశాసనస్య వనజాసనస్య వా ।
తనుతాం చ నోత్ర వినుతాం సురైస్సమం  స్మర గాఢభక్తిరురగాద్రిదేవతామ్  ॥ ౬౫॥
కమలాభిరామవిమలాయతేక్షణాం కమనీయమూర్తిమమనీషిదుర్గమామ్  ।
పరమాముపస్థితరమామిమాం  మనో భజ గాఢమేవ భుజగాద్రిదేవతామ్  ॥ ౬౬॥
స్మరణం పదత్రభరణం  ముకున్ద తే యజనం పదాబ్జభజనం  చ కీర్తనమ్ ।
స్తవనం గుణానుభవనం శుభాలయవ్రజనం

చ హన్తి వృజినం శరీరిణమ్ ॥ ౬౭॥
నిజవైభవేన  నహి కేవలం స్వయం తవ సారసత్వముపయాతి లోచనమ్ ।
నిజగోచరేఽపి పురుషే పరం రమాసఖ సారసత్వముపపాదయత్యదః ॥ ౬౮॥
రమయా సదైవ  రమమాణ ఉచ్చకైర్నరమానితస్త్వమితి  నాథ సామ్ప్రతమ్ ।
నలినాయతాక్ష పరమేతదద్భుతం నమదిష్టకార్యపి  మదిష్టకార్యసి  ॥ ౬౯॥
దురితాని సాధు చరితాని వా జనస్తనుతే ముకున్ద నను తే ప్రచోదనాత్  ।
ఉచితే స్తవం [వే] విరచితో [తే] పి మే [వచః] పరిపోషణే

మధురిపో తవ స్పృహా ॥ ౭౦॥
ఉరగేశభూమిధరగేహమచ్యుతం శరణం గతస్య తరణం భవామ్బుధేః ।
సుకరం నను శ్రమకరం  యదాశ్రయాత్  కపయోఽపి నైవ  నపయోధిలఙ్ఘినః  ॥ ౭౧॥
దలితోగ్రచాప  తులితోభ్ర [గ్ర ]గూఢపాద్విషయా త్వన [ద]

న్యవిషయాశయా కృతమ్ ।
తవ నాగశైలభవనాస్మదాశయే  చిరమస్తు వీతవిరమస్తు సన్నిధిః ॥ ౭౨॥
హృదయం ప్రవిశ్య  హృతసర్వకల్మషో విదుషాం విధాతుమపవర్గముత్సవమ్  ।
తనుతే తదీయతనుషు ప్రహర్షతః   పురుషోత్తమం సు [మస్స]

పులకాఙ్కురార్పణమ్ ॥ ౭౩॥
మదమోహలోభముఖవైరిధూతయే  పరితాపకారిదురితాపనీతయే ।
కిమపి స్మరామి కమలాబ్ధికన్యకాకిలికిఞ్చితైకరసికం   పరం మహః ॥ ౭౪॥
అవిచ్ఛేదామోదా కలశజలరాశేర్దుహితరి -
స్ఫురద్రాగా  నాగాధిపశిఖరిణీశాదిమహితా ।

అసౌ దాసత్రాసక్షపణనిపుణా  దుష్టదమనే
కృతాసక్తివ్యక్తిర్నిగమగణగీతా  విజయతే ॥ ౭౫॥

విదిత్వా తత్త్వార్థానపి  విశదమామ్నాయశిరసాం
పురాణాని శ్రుత్వాప్యసకృదపి  బుద్ధ్వా  స్మృతిగిరః ।

సమాజే స్థిత్వాపి  శ్రుతినయవిదాం  హన్త విదుషాం [విషయాన్]
న హాతుం శక్తోహం నరకహర కిం మే న దయసే ॥ ౭౬॥

ధనాయాభిః క్షుద్రం  నృపమపి వినాయాదవనుతిం
వపనాయానీతీచ్ఛాం జనయసి మహాయాసజననీమ్ ।

అహన్తామాహత్మ్యాదసురబలహన్తారమతులం
న హన్తారే చేతో నయసి ఖలు చిన్తావిషయతామ్ ॥ ౭౭॥

అశేషాన్ శేషాద్రేరధిప  మమ దోషాన్నిరసితుం
మహత్ప్రాయశ్చిత్తం మధుమథన నైవాస్త్యనుగుణమ్  ।

ప్రపశ్యన్నాపీఠాన్మణిమకుటపర్యన్తమతులం
పవిత్రం  గాత్రం  తే పరమపురుషాభూవమనఘః ॥ ౭౮॥

స్పృహా దీనత్రాణస్థిరబిరుదరక్షాసు   యది తే
యశః ప్రాప్తుం  వ్యాప్తం యది చ రుచిరాశాసు దశసు ।

తదాశైషైర్దోషైః     శరణితమసమ్భావితగుణం
విపద్భ్యస్త్రాయేథా  వృషగిరిపతే ఖిన్నమిహ మామ్ ॥ ౭౯॥

నరం వా దేవం వా కమపి నలినాక్ష శ్రుతవతాం
ప్రసిద్ధ్యన్తే    [న్తో] దృష్టాః  పరమభిమతర్థాః  కతిపయే ।

ప్రపన్నానాం  త్వాం నః పరమమధిపం బ్రూహి  జగతా-

మహో కష్టం  సిద్ధ్యత్యభిలషితమద్యాపి  న కథమ్ ॥ ౮౦॥
ధనాదిత్సోపజ్ఞవ్యసనజనితప్రాణివిపదాం 
మహీభృత్పాశానాం మదనమదనద్ధోగ్రమనసామ్   ।

ముఖం దూరే హిత్వా మురమథన మే లోచనయుగం
వదాన్యం వక్త్రం  తే వరద శరదః పశ్యతు శతమ్ ॥ ౮౧॥

నియన్తా [న్తర్వి] విశ్వేషాం నియతమనుకూలస్తవ భవన్-
నపన్థానం  ముఞ్చన్నతిదృఢమతిస్త్రాస్యస  ఇతి ।

వృణానో గోప్తా స్యాః స్వయమితి విముక్తేతరగతిః
ప్రపద్యే  భీతోహం పరమపురుష త్వామభయదమ్ ॥ ౮౨॥

న దా [యా]తుం న స్తా [స్నా]తుం న చ రచయితుం తే స్తుతిగిరో

న దా [గా]తుం న ధ్యాతుం న కలయితుమారాధనమపి ।
న యష్టుం  న స్ప్రష్టుం  కిమపి తవ తుష్ట్యై  పటురహం
శరణ్యౌ తే లక్ష్మీరమణ శరణంయామి చరణౌ ॥ ౮౩॥

అభక్త్యా భక్త్యా వా శుచిరశుచిర్వా మధురిపో
సకృద్వా భూయో వా సకలఫలదం త్వాం స్మరతి యః ।

నిరాతఙ్కం తుఙ్గం  నిఖిలమపి దత్సేఽభిలషితం
న కేషామాశ్చర్యం జనయతి తవౌదార్యమతులమ్ ॥ ౮౪॥

॥ ఇతి శ్రీ పఞ్చమతభఞ్జన
విఖ్యాతతాతయజ్వభాగినేయాప్తోర్యామాదియజ్వాత్రేయవంశమౌక్తికాప్పయాచార్య
తనూభవశ్లేషయమకచక్రవర్తిరవునాథాచార్యతనయస్య  
శ్రీనివాసకృపావిదితనయస్య  శ్రీసీతామ్బాగర్భసమ్భవస్య
కాఞ్చీనగరవాస్తవ్యస్య వేఙ్కటాచార్యయజ్వనః కృతిషు శ్రవణానన్దే
ద్వితీయ శతకం సమ్పూర్ణమ్  ॥
శ్రవణనన్దపద్యేషు   కాఠిన్యం యత్ర లక్షితమ్ ।
శ్రీశైలస్తాతయాచార్యస్తత్రైవం    వివృతిం వ్యధాత్ ॥

